
“БАНКНЫ ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ” ХУУЛИЙН ТӨСЛИЙН ҮР НӨЛӨӨГ ҮНЭЛСЭН ТАЙЛАН

НЭГ. ЕРӨНХИЙ МЭДЭЭЛЭЛ

Монгол Улсын санхүүгийн тогтолцоо банк төвтэй хэвээр байгаа бөгөөд иргэн, аж ахуйн нэгжийн санхүүжилтийн үндсэн эх үүсвэрийг арилжааны банкны зээл бүрдүүлж байна. Гэвч санхүүгийн зах зээлийн бүтэц банкны зээлд хэт төвлөрсөн, урт хугацааны санхүүгийн хэрэгсэл, ялангуяа бондын зах зээл сул хөгжсөн нь эдийн засгийн урт хугацааны санхүүжилтийн эх үүсвэрийг хязгаарлаж байна.
Орон нутгийн түвшинд бондын зах зээл бодитоор бүрэлдээгүй, аймаг, орон нутгууд дотоодын зах зээлээс санхүүжилт татах боломж хязгаарлагдмал хэвээр байна. Аж ахуйн нэгжийн орлогын албан татварын тухай хуулийн 21.17-д заасан татварын дэмжлэг бий болсон боловч уг бодлогын хэрэгжилт нь хөрөнгө оруулагч талын эрэлтээс шууд хамаарах нөхцөлтэй байна.
Гэвч Банкны тухай хуульд заасан үнэт цаас эзэмших зохицуулалт нь арилжааны банкуудын хөрөнгө оруулалтын боломжийг тодорхой хэмжээнд хязгаарлаж, орон нутгийн бондын зах зээлийн анхны эрэлтийг бүрдүүлэхэд саад болж байна. Үүний улмаас санхүүгийн зах зээлийн гүнзгийрэл саарч, банкны актив богино болон дунд хугацааны зээлд төвлөрсөн хэвээр байна.
Иймд “Банкны тухай хуульд нэмэлт, өөрчлөлт оруулах тухай” хуулийн төслөөр Аж ахуйн нэгжийн орлогын албан татварын тухай хуулийн 21.17-д заасан орон нутгийн үнэт цаасыг банкны хөрөнгө оруулалтын зохицуулалтад тодорхой нөхцөлтэйгээр тусгах, арилжааны банкуудын оролцоог нэмэгдүүлэх, орон нутгийн бондын зах зээлийн анхны эрэлтийг бий болгох шаардлага үүсэж байна.
Энэхүү үнэлгээг Засгийн газрын 2016 оны 59 дүгээр тогтоолын 3 дугаар хавсралтаар батлагдсан “Хуулийн төслийн үр нөлөө тооцох аргачлал”-ын дагуу хийж гүйцэтгэлээ.
ХОЁР. ХУУЛИЙН ТӨСЛИЙН ҮР НӨЛӨӨГ ҮНЭЛЭХ ШАЛГУУР, ҮЗҮҮЛЭЛТИЙН СОНГОЛТ БА ҮНДЭСЛЭЛ
Хуулийн төслийн зорилго, хамрах хүрээ, зохицуулалтын шинж чанарт нийцүүлэн аргачлалд заасан шалгуур үзүүлэлтээс дараах 3 шалгуурыг сонгон үнэлэв.
1. Зорилгод хүрэх байдал: Хуулийн төслийн зохицуулалт нь орон нутгийн бондын зах зээлийн анхны эрэлтийг бий болгох, арилжааны банкуудын хөрөнгө оруулалтын боломжийг өргөжүүлэх, санхүүгийн зах зээлийн гүнзгийрлийг нэмэгдүүлэх зорилгод нийцэж байгаа эсэхийг үнэлсэн.
2. Практикт хэрэгжих боломж: Банк, Монголбанк болон бусад зохицуулагч байгууллагын түвшинд уг зохицуулалтыг хэрэгжүүлэх боломж, үүсэх зохицуулалтын шаардлага, хяналтын чадавхыг авч үзсэн.
3. Ойлгомжтой байдал:Хуулийн төслийн зохицуулалт, нэр томьёо, банкны хөрөнгө оруулалтын хүрээ, хязгаарлалтын нөхцөл нь тодорхой, хэрэгжүүлэхэд ойлгомжтой эсэхийг шалгасан.
ГУРАВ. ХУУЛИЙН ТӨСЛИЙН ҮР НӨЛӨӨГ ҮНЭЛСЭН ҮР ДҮН
Зорилгод хүрэх байдал: Хуулийн төслийн зохицуулалт нь орон нутгийн бондын зах зээлийн эрэлтийг бий болгох, банкны хөрөнгө оруулалтын хэрэгслийг төрөлжүүлэх, санхүүгийн зах зээлийн гүнзгийрлийг нэмэгдүүлэх зорилготой нийцэж байна. Аж ахуйн нэгжийн орлогын албан татварын тухай хуулийн 21.17-д заасан татварын дэмжлэгийг бодит санхүүгийн урсгалд холбох нөхцөл бүрдэж байна.
Практикт хэрэгжих боломж: Хуулийн төсөл хэрэгжих боломжтой. Арилжааны банкууд үнэт цаасанд хөрөнгө оруулах үйл ажиллагаа эрхэлдэг тул орон нутгийн үнэт цаасыг тодорхой шалгуурын хүрээнд хөрөнгө оруулалтын хэрэгсэлд хамруулах боломжтой. Харин Монголбанкнаас эрсдэлийн төвлөрөл, зохистой харьцаа, хяналтын журам тодорхойлох шаардлага үүснэ.
Ойлгомжтой байдал: Хуулийн төсөлд “Аж ахуйн нэгжийн орлогын албан татварын тухай хуулийн 21.17-д заасан аймаг” гэсэн ойлголтыг тодорхой тусгаснаар хэрэгжилтийн хүрээ тодорхой байна. Банкны хөрөнгө оруулалтын хязгаарлалтад хамаарах эсэхийг хууль зүйн хувьд тодорхой болгосноор тайлбарын зөрүү багасна.
ДӨРӨВ. ҮР НӨЛӨӨНИЙ НАРИЙВЧИЛСАН ҮНЭЛГЭЭ
Зорилгод хүрэх байдлын хувьд хуулийн төсөл нь орон нутгийн бондын зах зээлийн анхны эрэлтийг бий болгох, банкны салбарын хөрөнгө оруулалтын бүтцийг сайжруулахад чиглэж байгаа бөгөөд санхүүгийн зах зээлийн гүнзгийрлийг нэмэгдүүлэх бодлоготой нийцэж байна.
Практикт хэрэгжих боломжийн хувьд шинээр байгууллага байгуулах шаардлагагүй бөгөөд Монголбанк болон одоо байгаа зохицуулалтын хүрээнд хэрэгжих боломжтой. Гэвч эрсдэлийн удирдлага, төвлөрлийн хязгаар, шалгуур тогтоох зохицуулалт шаардлагатай.
Ойлгомжтой байдлын хувьд хуулийн төсөл нь татварын хуультай уялдсан тодорхой шалгуур ашиглаж байгаа нь хэрэгжилтийн хүрээг тодорхой болгож байна.
ДҮГНЭЛТ
Дүгнэж үзвэл, “Банкны тухай хуульд нэмэлт, өөрчлөлт оруулах тухай” хуулийн төсөл нь орон нутгийн бондын зах зээлийг хөгжүүлэх, арилжааны банкуудын хөрөнгө оруулалтын боломжийг нэмэгдүүлэх, санхүүгийн зах зээлийн гүнзгийрлийг дэмжих зорилгод нийцсэн, практикт хэрэгжих боломжтой төсөл байна.

	Д/д
	Шалгуур үзүүлэлт
	Үр нөлөөг үнэлэх хэсэг
	Тохирох шалгах хэрэгсэл

	1
	Зорилгод хүрэх байдал
	Хуулийн төсөл бүхэлдээ
	Аж ахуйн нэгжийн орлогын албан татварын тухай хуулийн 21.17-д заасан орон нутгийн үнэт цаасыг банкны хөрөнгө оруулалтын зохицуулалтад тусгах замаар орон нутгийн бондын зах зээлийн эрэлтийг бий болгох, санхүүгийн зах зээлийн гүнзгийрлийг нэмэгдүүлэх зорилготой уялдуулан дүн шинжилгээ хийх.

	2
	Практикт хэрэгжих боломж
	Хуулийн төсөл бүхэлдээ
	Банкны салбарын хөрөнгө оруулалтын одоогийн бүтэц, зохицуулагч байгууллагын хяналтын чадавхыг харгалзан орон нутгийн үнэт цаасыг банкны хөрөнгө оруулалтын хэрэгсэлд хамруулах боломжийг олон улсын орон нутгийн бондын зах зээлийн туршлагатай харьцуулан судлах.

	3
	Ойлгомжтой байдал
	Хуулийн төсөл бүхэлдээ
	Хууль тогтоомжийн тухай хуулийн 29, 30 дугаар зүйл болон Хууль тогтоомжийн төсөл боловсруулах аргачлалын шаардлагыг баримталсан эсэх, “Аж ахуйн нэгжийн орлогын албан татварын тухай хуулийн 21.17-д заасан аймаг”, “орон нутгийн үнэт цаас”, “банкны хөрөнгө оруулалтын хязгаарлалт” зэрэг нэр томьёо тодорхой, давхардалгүй, хэрэгжүүлэхэд ойлгомжтой эсэхийг шалгах.



Дээрх урьдчилан сонгосон шалгуур үзүүлэлтэд тохирсон шалгах хэрэгслийн дагуу хуулийн төслийн үр нөлөөг дараахь байдлаар үнэллээ.


“Зорилгод хүрэх байдал” шалгуур үзүүлэлтийн хүрээнд хийсэн үнэлгээ:
Үнэлгээ хийхээр сонгож авсан зохицуулалтын хувьд хуулийн төслийн үзэл баримтлалд тусгасан хэрэгцээ шаардлагад нийцэж, хуулийн төслийн зорилтыг хангах боломжтой байна. Тодруулбал, Аж ахуйн нэгжийн орлогын албан татварын тухай хуулийн 21.17-д заасан орон нутгийн үнэт цаасыг банкны хөрөнгө оруулалтын зохицуулалтад тодорхой нөхцөлтэйгээр тусгах замаар арилжааны банкуудын оролцоог нэмэгдүүлэх, орон нутгийн бондын зах зээлийн анхны эрэлтийг бий болгох, санхүүгийн зах зээлийн гүнзгийрлийг нэмэгдүүлэх зорилготой зохицуулалт нь өнөөгийн банк төвтэй санхүүгийн бүтцийн сул талыг бууруулахад чиглэж байна.
“Практикт хэрэгжих боломж” шалгуур үзүүлэлтийн хүрээнд хийсэн үнэлгээ:
Банкны салбарын өнөөгийн үйл ажиллагаа, хөрөнгө оруулалтын бүтэц, зохицуулагч байгууллагын чиг үүргийг харгалзан үзэхэд уг хуулийн төсөл практикт хэрэгжих боломжтой байна. Арилжааны банкууд үнэт цаасанд хөрөнгө оруулалт хийх үйл ажиллагаа эрхэлдэг тул орон нутгийн үнэт цаасыг тодорхой шалгуур, хязгаарлалтын хүрээнд хөрөнгө оруулалтын хэрэгсэлд хамруулах боломж бүрдэнэ. Олон улсын практикт банк болон институцийн хөрөнгө оруулагчид орон нутгийн бондын зах зээлийн гол оролцогч байдаг нь Монгол Улсад энэ зохицуулалтыг хэрэгжүүлэх суурь нөхцөл байгааг харуулж байна. Хэрэгжилтийн эхний шатанд Монголбанкнаас холбогдох журам, эрсдэлийн төвлөрлийн хязгаар, зохистой харьцааны шаардлагыг тодорхойлох, банкууд дотоод бодлогоо нийцүүлэх шаардлага үүсэх боловч урт хугацаанд санхүүгийн зах зээлийн гүнзгийрэл, хөрөнгө оруулалтын үр ашиг нэмэгдэх нөхцөл бүрдэнэ. Иймд хуулийн төсөл батлагдсанаар практикт хэрэгжих боломжгүй ноцтой хүндрэл үүсэхгүй.
“Ойлгомжтой байдлыг судлах” шалгуур үзүүлэлтийн хүрээнд хийсэн үнэлгээ:
Энэхүү шалгах хэрэгслийн дагуу хуулийн төслийг бүхэлд нь Хууль тогтоомжийн тухай хуулийн 29 дүгээр зүйлд заасан хууль тогтоомжийн төслийн эх бичвэрийн агуулгад тавих нийтлэг шаардлага, 30 дугаар зүйлд заасан хуулийн төслийн хэл зүй, найруулгад тавих нийтлэг шаардлагад нийцүүлэн боловсруулсан эсэхийг дараахь байдлаар үнэлэв. Хуулийн төсөлд “Аж ахуйн нэгжийн орлогын албан татварын тухай хуулийн 21.17-д заасан аймаг”, “орон нутгийн үнэт цаас”, “банкны хөрөнгө оруулалтын хязгаарлалт” зэрэг ойлголтыг тодорхой, давхардалгүйгээр тусгах шаардлагатай бөгөөд зохицуулалтын заалтуудыг банк, зохицуулагч байгууллагад ойлгомжтой байдлаар томьёолсон тохиолдолд хэрэгжилтийн явцад тайлбарын зөрүү, маргаан үүсэх эрсдэл буурна. Иймд хуулийн төслийг ойлгомжтой, хэрэгжүүлэхэд тодорхой байдлаар боловсруулах боломжтой гэж дүгнэв.

	Хууль тогтоомжийн тухай хуулийн 29 дүгээр зүйлд заасан Хуулийн төслийн эх бичвэрийн агуулгад тавих нийтлэг шаардлага

	Хууль тогтоомжийн тухай хуулийн зохицуулалт
	Шаардлага хангасан эсэх

	29.1.1.Монгол Улсын Үндсэн хууль, Монгол Улсын олон улсын гэрээнд нийцсэн, бусад хууль, үндэсний аюулгүй байдлын үзэл баримтлалтай уялдсан байх;
	Шаардлага хангасан.


	29.1.2.тухайн хуулиар зохицуулах нийгмийн харилцаанд хамаарах асуудлыг бүрэн тусгасан байх;
	Шаардлага хангасан.

	29.1.3.тухайн хуулиар зохицуулах нийгмийн харилцааны хүрээнээс хальсан асуудлыг тусгахгүй байх;
	Шаардлага хангасан.

	29.1.4.тухайн хуулиар зохицуулах нийгмийн харилцаанд үл хамаарах хуульд нэмэлт, өөрчлөлт оруулах буюу хүчингүй болсонд тооцох тухай заалт тусгахгүй байх;
	Шаардлага хангасан.

	29.1.5.зүйл, хэсэг, заалт нь хоорондоо зөрчилгүй байх;
	Зөрчилгүй.  

	29.1.6.хэм хэмжээ тогтоогоогүй, тунхагласан шинжтэй буюу нэг удаа хэрэгжүүлэх заалт тусгахгүй байх;
	Шаардлага хангасан. 

	29.1.7.бусад хуулийн заалтыг давхардуулан заахгүйгээр шаардлагатай бол түүнийг эш татах, энэ тохиолдолд эшлэлийг тодорхой хийж, хуулийн нэр болон хэвлэн нийтэлсэн албан ёсны эх сурвалжийг бүрэн гүйцэд заасан байх;
	Шаардлага хангасан.

	29.1.8.тухайн хуулиар зохицуулах нийгмийн харилцаа, хуулийн үйлчлэх хүрээ, эрх зүйн харилцаанд оролцогч хүн, хуулийн этгээдийн эрх, үүрэг, зохицуулалтад удирдлага болгох, харгалзан үзэх нөхцөл байдал, нийтийн эрх зүйн этгээдийн чиг үүрэг, эрх хэмжээ, тэдгээрийг биелүүлэх журам;
	Шаардлага хангасан.

	29.1.9.шаардлагатай тохиолдолд эрх зүйн хэм хэмжээг зөрчсөн этгээдэд хүлээлгэх хариуцлагын төрөл, хэмжээ, хуулийн хүчин төгөлдөр болох хугацаа, хууль буцаан хэрэглэх тухай заалт, хуулийг дагаж мөрдөх журмын зохицуулалт, бусад хуулийн зүйл, заалтыг хүчингүй болсонд тооцох, хасах заалт;
	 Шаардлагагүй.

	29.1.10.шаардлагатай тохиолдолд бусад хуульд нэмэлт, өөрчлөлт оруулах болон хууль хүчингүй болсонд тооцох тухай дагалдах хуулийн төслийг боловсруулсан байх;
	Шаардлагагүй.

	29.1.11.хуулийн төсөл нь хуулийн зорилго гэсэн зүйлтэй байж болох бөгөөд зорилгод тус хуулиар хангахаар зорьж байгаа иргэний үндсэн эрх, бэхжүүлэх үндсэн зарчим, хүрэх үр дүнг тусгана.
	 Шаардлагагүй.

	Хууль тогтоомжийн тухай хуулийн 30 дугаар зүйлд заасан Хуулийн төслийн хэл зүй, найруулгад тавих нийтлэг шаардлага

	30.1.1.Монгол Улсын Үндсэн хууль, бусад хуульд хэрэглэсэн нэр томьёог хэрэглэх;
	Шаардлага хангасан.

	30.1.2.нэг нэр томьёогоор өөр өөр ойлголтыг илэрхийлэхгүй байх;
	Шаардлага хангасан. 

	30.1.3.үг хэллэгийг монгол хэл бичгийн дүрэмд нийцүүлэн хоёрдмол утгагүй товч, тодорхой, ойлгоход хялбараар бичих;
	Шаардлага хангасан.

	30.1.4.хүч оруулсан нэр томьёо хэрэглэхгүй байх;
	Шаардлага хангасан 

	30.1.5.жинхэнэ нэрийг ганц тоон дээр хэрэглэх.
	Шаардлага хангасан 




ТАВ. ҮР ДҮНГ ҮНЭЛЖ, ЗӨВЛӨМЖ ӨГСӨН БАЙДАЛ

5.1. Баримтжуулалт

Хуулийн төслийн үр нөлөөг үнэлэхэд ашигласан дараах баримт бичиг, мэдээлэл, тоо баримтыг цуглуулан үр нөлөөг тооцох ажиллагааны тайланд баримтжуулж хавсаргалаа.
Монгол хэл дээрх хууль тогтоомж

1. Банкны тухай хууль, (2010, нэмэлт өөрчлөлтүүд).
2. Төв банк /Монголбанк/-ны тухай хууль, (1996, нэмэлт өөрчлөлтүүд).
3. Аж ахуйн нэгжийн орлогын албан татварын тухай хууль, (нэмэлт өөрчлөлтүүд).
4. Иргэний хууль, (2002).
Ном, өгүүлэл, судалгааны тайлан
1. Монголбанк, Санхүүгийн тогтвортой байдлын тайлан, (сүүлийн жилүүд).
2. Санхүүгийн зохицуулах хороо, Санхүүгийн салбарын тойм судалгаа.
3. Үндэсний статистикийн хороо, санхүү, зээлийн үзүүлэлтүүдийн тайлан.
4. Монголын банкны холбоо, салбарын судалгаа, дүн шинжилгээ.
Гадаад хэл дээрх хууль тогтоомж, бодлогын баримт бичиг
1. Олон улсын валютын сан, Financial Sector Assessment Program (FSAP) тайлангууд.
2. Дэлхийн банк, Financial Market Development болон Capital Market Development тайлангууд.
3. OECD, Capital Market Development болон Institutional Investment frameworks.
4. Орон нутгийн бондын зах зээлийн зохицуулалтын олон улсын туршлага (АНУ, БНСУ зэрэг улс).
Ном, өгүүлэл, судалгааны тайлан
1. IMF Working Papers on Financial Market Deepening.
2. World Bank, Global Financial Development Report.
3. OECD, Capital Market and Institutional Investor Reports.
4. BIS (Bank for International Settlements), bond market development studies.
5. Local government bond market development – international practices.

5.2. Дүгнэлт

Тус хуулийн төслийг боловсруулах болсон хэрэгцээ шаардлага, үндэслэлүүдтэй нийцэж байгаа болон үзэл баримтлалаар тодорхойлсон зорилгыг бүрэн илэрхийлж чадсан эсэхэд, мөн хуулийн бусад зохицуулалтуудыг хангаж, илэрхийлж чадахаар бүрэн гүйцэд томьёологдсон эсэхэд үнэлгээ хийлээ.
Хуулийн төсөл нь Монгол Улсын санхүүгийн зах зээлд үүсээд буй банк төвтэй бүтцийн сул тал, урт хугацааны санхүүжилтийн хэрэгслийн хомсдол, орон нутгийн бондын зах зээл хөгжөөгүй байдал зэрэг асуудлыг шийдвэрлэх зорилготой бөгөөд уг зорилго нь хуулийн төслийн зохицуулалттай нийцэж байна.
Аж ахуйн нэгжийн орлогын албан татварын тухай хуулийн 21.17-д заасан орон нутгийн үнэт цаасыг банкны хөрөнгө оруулалтын зохицуулалтад тодорхой нөхцөлтэйгээр тусгаснаар арилжааны банкуудын оролцоог нэмэгдүүлж, орон нутгийн бондын зах зээлийн анхны эрэлтийг бүрдүүлэх, санхүүгийн зах зээлийн гүнзгийрлийг нэмэгдүүлэх ач холбогдолтой байна.
Мөн хуулийн төсөл нь бусад хууль тогтоомжтой нийцсэн, давхардалгүй, зөрчилгүй, ойлгомжтой байдлаар боловсруулагдах боломжтой бөгөөд практикт хэрэгжих боломжтой гэж дүгнэв. Хэрэгжилтийн явцад Монголбанкнаас холбогдох журам, шалгуур, хяналтын зохицуулалтыг тодорхойлох, банкуудын эрсдэлийн удирдлагыг нийцүүлэх шаардлага үүсэх боловч энэ нь санхүүгийн зах зээлийн ил тод байдал, гүнзгийрэл, хөрөнгө оруулалтын үр ашгийг нэмэгдүүлэх урт хугацааны үр өгөөжөөр нөхөгдөнө.
Иймд “Банкны тухай хуульд нэмэлт, өөрчлөлт оруулах тухай” хуулийн төсөл нь зорилгод хүрэх, ойлгомжтой байх, бусад хууль тогтоомжтой нийцсэн, хэрэгжих боломжтой гэж үнэлэгдэж байна.

